
Laqgħa Nru. 102
  It-Tnejn, 19 ta’ Frar, 2007

Talba

MINUTI

Il-Minuti tal-Laqgħa Nru. 101 li saret it-Tlieta, 30 ta’ Jannar, 2007 ġew konfermati.  

THE CHAIRMAN (Onor. Jason Azzopardi):  L-Onor. Leo Brincat.

ONOR. LEO BRINCAT:  Mr Chairman, naf li inti ma kellek l-ebda ħtija fiha l-biċċa tax-xogħol pero’ nixtieq nirreġistra d-diżappunt tiegħi li kellna nsiru nafu xi erba' sigħat biss qabel li l-Ministru għall-Affarijiet Barranin Michael Frendo kien indispost u li allura l-laqgħa ma’ l-Eċċellenza Tiegħu s-Sur Richard Cachia Caruana kellha tiġi kkanċellata jew posposta għal data oħra.  Dan meta jiena suppost qed nattendi fl-istess ħin is-Social Affairs Committee flimkien ma’ l-Onor. Clyde Puli fuq item li tlabna aħna stess.  Id-data biex niltaqgħu llum intgħażlet għall-konvenjenza tas-Sur Richard Cachia Caruana.  Jien m’iniex  qed niddubita dwar l-indispożizzjoni tal-Ministru Frendo, imma ladarba din il-laqgħa kellha titħassar kien imissna ġejna notifikati fil-bidu tal-ġurnata u b'hekk kien ikollna ċ-ċans nagħmlu arranġamenti oħra.    

It-tieni punt li nixtieq nagħmel huwa dwar l-istedina li rċevejt bħala membru tal-Foreign and European Affairs Committee għal Malta/China Long Standing Relationship Conference, li għalkemm hija datata s-16 ta' Frar irċevejtha llum u b’koinċidenza jew le din tikkonċidi ma’ l-istatement li ħriġt bħala spokesman tal-Malta Labour Party.  Għalkemm is-suġġett kien "The Long Standing Relationship bejn Malta u ċ-Ċina", xi ħaġa li suppost hemm kunsens politiku fuqha, l-Oppożizzjoni tħalliet kompletament barra mill-panel ta’ din il-konferenza u nħoss li huwa nsult li sempliċement niġi mistieden biex nattendi għal din l-event biex insegwi l-proceedings.  

It-tielet, peress li l-Ministru m’huwiex preżenti – jien persważ li he couldn’t make it - nixtieq nagħmel talba formali biex f’data mhux 'il bogħod u li tkun konvenjenti għall-Ministru nagħmlu seduta speċifika li jkollha fuq l-aġenda item waħda li tkun dwar iż-żjara tiegħu fil-Libja ġaladarba l-Kamra ma ġietx mgħarrfa b’ministerial statements fuq l-eżitu tal-laqgħa.  

THE CHAIRMAN:  Grazzi.  Se nieħu punt punt dawn ir-rimarki li qajjem il-kollega tiegħi l-Onor. Brincat.  L-ewwelnett dwar l-indispożizzjoni tal-Ministru nista' nirrelata x'ġara.  Għall-ħabta tas-1.55 p.m. ċempilli personalment il-Ministru Frendo, dan kien jinstema’ ma jiflaħx u dgħajjef u qalli li kien għadu kemm ħareġ mil-laqgħa tal-Kabinett li attenda għaliha bi sforz kbir.  Fil-fatt, effettivament irkada u sa kellu anke d-deni.  Għaldaqstant talabni ġentilment biex b’kortesija kbira nipposponi l-laqgħa tal-lejla peress li l-għaqal kien jiddetta - u dan anke għall-aħjar proċediment tal-laqgħa - li l-Ministru ta’ l-Affarijiet Barranin ikun preżenti għal din il-laqgħa.  Jien mill-ewwel għedtlu li ma nsib l-ebda diffikulta’ u li kont se ninforma lill-kollegi tiegħi immedjatament kif fil-fatt għamilt.

Meta konna fuq it-telephone, il-Ministru Frendo minn jeddu qalli - u hawn nixtieq nenfasizza l-kliem "minn jeddu" - li hu jixtieq li malli jkun aħjar insibu ġurnata li tkun konvenjenti għal kulħadd sabiex ikun jista’ jiġi fil-kumitat u jirrelata ż-żjara tiegħu fil-Libja.  Jiena mill-ewwel irringrazzjajtu u għedtlu li din hija xi ħaġa li we are looking forward għaliha u dak il-ħin stess tlabt lill-clerk, is-Sur Vella, biex  jagħmel kuntatt mas-segretarjat tal-Ministru biex tiġi ffissata ġurnata fil-futur qarib sabiex tinżamm din is-seduta.  

Ninforma lill-Kumitat li l-istedina taċ-Ċina għadni kif irċevejtha issa mal-korrispondenza.  

Irrid ngħid ukoll li  fis-2.15 p.m. ċempilli l-Ambaxxatur Cachia Caruana biex jaċċertani li hu jixtieq li din il-laqgħa tinżamm, naturalment flimkien mal-Ministru, jekk jista’ jkun within the next few days.  Fil-fatt qalli li kellu l-briefs lesti biex jitkellem fuqhom u biex jqassamhom.  Hija ħasra li din il-laqgħa, li tant ilha ffissata, kellha titħassar imma sfortunatament ħadd m'għandu kontroll fuq il-mard.

PREZENTAZZJONI TA’ KARTI

THE CHAIRMAN:  Qabel ngħaddu għal-item prinċipali qed nippreżenta lill-Kumitat 12-il riżoluzzjoni li ġew adottati mil-Parlament Ewropew bejn it-12 ta’ Diċembru, 2006 u t-18 ta’ Jannar, 2007.  Dawn huma s-segwenti:

Riżoluzzjoni leġiżlattiva tal-Parlament Ewropew dwar il-proposta għal deċiżjoni tal-Kunsill dwar il-konklużjoni, f'isem il-Komunità Ewropea, ta’ Arranġament bejn il-Komunità Ewropea u r-Repubblika ta’ l-Iżlanda u r-Renju tan-Norveġja dwar il-modalitajiet tal-parteċipazzjoni ta’ dawn l-istati fl-Aġenzija Ewropea għall-Ġestjoni tal-Koperazzjoni Operattiva fil-Fruntieri Esterni ta’ l-Istati Membri ta’ l-Unjoni Ewropea (COM(2006)0178 – C6-0358/2006 – 2006/0063(CNS)) P6_TA-PROV(2006)0533 adottata fit-12 ta’ Diċembru 2006;

Riżoluzzjoni leġiżlattiva tal-Parlament Ewropew dwar l-inizjattiva tar-Repubblika ta'  l-Awstrija, ir-Renju tal-Belġju u r-Repubblika tal-Finlandja bil-ħsieb ta' l-adozzjoni ta' Deċiżjoni tal-Kunsill dwar il-koperazzjoni bejn l-Uffiċċji ta' l-Irkupru ta' Assi ta' l-Istati Membri fil-qasam tar-rintraċċar u l-identifikazzjoni ta' rikavati mill-kriminalità, jew proprjetà oħra relatata magħha (7259/2006 – C6-0122/2006 – 2006/0805(CNS)) P6_TA-PROV(2006)0541 fit-12 ta’ Diċembru 2006;

Riżoluzzjoni tal-Parlament Ewropew dwar programm leġiżlattiv u ta’ ħidma tal-Kummissjoni għall-2007 P6_TA-PROV(2006)0565 adottata fit-13 ta’ Diċembru 2006;

Riżoluzzjoni tal-Parlament Ewropew dwar l-aspetti istituzzjonali tal-kapaċita’ ta' l-Unjoni Ewropea li tintegra Stati Membri ġodda (2006/2226(INI)) P6_TA-PROV(2006)0569 adottata fit-13 ta’ Diċembru 2006;

Riżoluzzjoni tal-Parlament Ewropew dwar il-laqgħa għolja bejn l-UE u r-Russja f'Helsinki ta' l-24 ta' Novembru, 2006 P6_TA-PROV(2006)0566 adottata fit-13 ta’ Diċembru 2006;

Riżoluzzjoni tal-Parlament Ewropew dwar il-Komunikazzjoni tal-Kummissjoni dwar l-Istrateġija għat-Tkabbir u l-Isfidi Ewlenin 2006–2007 P6_TA-PROV(2006)0568 adottata fit-13 ta’ Diċembru 2006;

Rakkomandazzjoni tal-Parlament Ewropew lill-Kunsill bi proposta għal rakkomandazzjoni tal-Parlament Ewropew lill-Kunsill dwar l-iżvilupp tan-negozjati rigward id-deċiżjoni ta' qafas dwar il-protezzjoni ta' data personali fil-qafas tal-koperazzjoni ġudizzjarja u tal-pulizija fi kwestjonijiet kriminali (2006/2286(INI)) P6_TA-PROV(2006)0602 adottata fl-14 ta’ Diċembru 2006;
Riżoluzzjoni leġiżlattiva tal-Parlament Ewropew dwar il-proposta għal deċiżjoni tal-Kunsill dwar il-konklużjoni tal-Ftehima bejn il-Komunità Ewropea u r-Repubblika tal-Paragwaj dwar ċerti aspetti tas-servizzi ta' l-ajru (COM(2006)0266 – C6-0308/2006 – 2006/0094(CNS)) P6_TA-PROV(2006)0576 adottata fl-14 ta’ Diċembru 2006;

Riżoluzzjoni leġiżlattiva tal-Parlament Ewropew dwar il-proposta għal deċiżjoni tal-Kunsill li tawtorizza l-konklużjoni tal-ftehima għat-tiġdid u l-modifikazzjoni tal-ftehima dwar l-attivitajiet ta’ riċerka u żvilupp fil-qasam tas-Sistemi ta’ Manifattura Intelliġenti (IMS) bejn il-Komunità Ewropea u l-Awstralja, il-Kanada, il-pajjiżi ta' l-EFTA tan-Norveġja u l-Isvizzera, il-Korea, il-Ġappun u l-Istati Uniti ta’ l-Amerika (COM(2006)0343 – C6-0373/2006 – 2006/0111(CNS)) P6_TA-PROV(2006)0577 adottata fl-14 ta’ Diċembru 2006;

Riżoluzzjoni leġiżlattiva tal-Parlament Ewropew dwar il-proposta għal deċiżjoni tal-Kunsill dwar il-konklużjoni tal-Ftehima li temenda il-Ftehima ta' Sħubija bejn, fuq naħa waħda, il-Membri tal-grupp ta' Stati ta' l-Afrika, tal-Karibew u tal-Paċifiku u fuq in-naħa l-oħra, il-Komunità Ewropea u l-Istati Membri tagħha, iffirmata f'Cotonou fit-23 ta' Ġunju 2000 (6987/2006 – C6-0124/2006 – 2005/0071(AVC)) P6_TA-PROV(2007)0002 adottata fit-18 ta’ Diċembru 2006;

Riżoluzzjoni tal-Parlament Ewropew dwar is-Seba’ u t-Tmien Rapport Annwali tal-Kunsill skond id-Dispożizzjoni Operattiva 8 tal-Kodiċi ta’ Kondotta ta’ l-Unjoni Ewropea dwar l-Esportazzjoni ta’ l-Armi (2006/2068(INI)) P6_TA-PROV (2007)0008 adottata fit-18 ta’ Diċembru 2006; u

Riżoluzzjoni tal-Parlament Ewropew dwar il-Programm ta' Azzjoni Ewropew għas-Sikurezza tat-Toroq - reviżjoni ta' nofs iż-żmien (2006/2112(INI)) P6_TA-PROV(2007)0009 adottata fit-18 ta’ Diċembru 2006.

Dawn ir-riżoluzzjonijiet għandhom jinteressaw mill-qrib lil dan il-kumitat għax jittrattaw ftehim li sar bejn l-Unjoni Ewropea u diversi pajjiżi - kemm viċin kif ukoll ‘il bogħod – kif ukoll aġenziji internazzjonali.  Niġbed l-attenzjoni b’mod partikolari għar-riżoluzzjoni tal-Parlament Ewropew dwar l-aspetti istituzzjonali tal-kapaċita’ ta’ l-Unjoni Ewropea li tintegra stati membri ġodda.  

Inqiegħed ukoll fuq il-mejda ittra ta’ Mr Speaker fejn qed jiġbed l-attenzjoni tal-Kumitat għall-għaxar rapporti li ġew adottati fis-sessjoni plenarja ta’ l-Assembly of Western European Union li nżammet fit-18 ta’ Diċembru, 2006:

Għaxar rapporti li ġew ippreżenati waqt it-52 Sessjoni ta’ l-Assemblea tal-Western European Union, The Interparliamentary European Security and Defence Assembly li nżammet bejn it-18 u l-20 ta’ Diċembru 2006 f’Pariġi.

LAQGĦA MA’ L-E.T. PRESIDENT EMERITUS DR UGO MIFSUD BONNICI DWAR IL-EUROPEAN COMMISSION FOR DEMOCRACY THROUGH LAW – THE VENICE COMMISSION.

THE CHAIRMAN:  Ngħaddu għall-item prinċipali fejn bi pjaċir għalija u għall-membri ta’ dan il-Kumitat qegħdin nilqgħu għall-ewwel darba fostna lill-Eċċellenza Tiegħu, il-President Emeritus Dr. Ugo Mifsud Bonnici, li kien aċċetta mill-ewwel l-istedina tiegħi li jiġi jaqsam magħna l-ħsebijiet tiegħu dwar il-Venice Commission, liema laqgħa kellha tiġi riskedata darbtejn jew tliet darbiet minħabba impenji min-naħa tal-Kumitat.    Eċċellenza nilqgħek, nagħtik merħba u nirringrazzjak talli onorajt lili u lill-Kumitat bil-preżenza tiegħek.  Il-fatt li qegħdin nilqgħu dak li kien kap ta’ Stat għalija għandu sinifikat partikolari u anke l-fatt li inti se tirrelata dwar suġġett li huwa importanti ħafna u dwar ir-rwol tiegħek fi ħdan il-Venice Commission.   Jien anzjuż ħafna biex nisma’ dak li għandek x’tgħidilna.  Il-kelma f’idejk.  

E.T. PRESIDENT EMERITUS UGO MIFSUD BONNICI (Membru tal-EUROPEAN COMMISSION FOR DEMOCRACY THROUGH LAW – THE VENICE COMMISSION) :  Nirringrazzjakom talli stedintuni biex nitkellem fuq il-Venice Commission u x-xogħol tiegħi fiha.  Nibda biex nispjega kif twieldet u x’tagħmel din il-Venice Commission.  

Din il-kummissjoni twieldet fl-1990 u se ngħid għala nħasset il-ħtieġa li titwaqqaf.  Kien hemm ċaqliq ta’ demokraziji ġodda, speċjalment fil-Lvant ta’ l-Ewropa, u nħass il-bżonn li dawn jiġu assistiti teknikament biex jagħmlu liġijiet għad-demokraziji tagħhom li jkunu tajbin.  Il-proposta kien għamilha oriġinarjament il-gvern Taljan, dak iż-żmien kien il-Ministru ta’ l-Affarijiet Barranin ta’ l-Italja, Gianni Demichelis, u dan jispjega għaliex din il-kummissjoni, li t-titlu tagħha bl-Ingliż huwa Democracy through Law, ġiet imwaqqfa fl-Italja.  Oriġinarjament kien hemm il-ħsieb li ssir ġewwa Firenze pero’ billi Gianni Demichelis kien joħroġ fuq Venezja allura ġie deċiż li din issir ġo Venezja.  B’hekk ħadet l-isem ta’ Venice Commission.  

Mill-1990 ‘il quddiem kellha  l-istess president, li huwa La Pergola, li għamel żmien fil-Qorti Kostituzzjonali Taljana u anke kien ministru fil-gvern Taljan ta’ Craxi.  Illum dan għandu 76 sena, pero’ mentalment għadu tajjeb ħafna.  Għaliex qed insemmi lil La Pergola?  La Pergola ta ċertu indirizz lil din il-kummissjoni billi pprova jżommha kemm jista’ jkun ħaġa kompletament teknika li la tindaħal fil-politika u lanqas tipprova tagħmel reklam għaliha nnifisha.  

Kif inhi komposta din il-kummissjoni?  Hija komposta minn rappreżentant ta’ kull pajjiż tal-Kunsill ta’ l-Ewropa.  Fil-fatt din hija organu tal-Kunsill ta’ l-Ewropa u kull pajjiż għandu dritt ikollu membru.   Ġeneralment il-pajjiżi l-kbar kollha għandhom substitute member biex meta ma jkunx jista' jiġi wieħed, jiġi l-ieħor u l-parti l-kbira tal-membri tas-46 pajjiż huma mħallfin jew professuri ta’ l-universita’ u ftit huma dawk il-membri li kienu fil-politika.  Fil-fatt hemm Madame Hanna Suchocka, ir-rappreżentanta tal-Polonja, li kienet prim ministru, jiena li okkupajt kariga politika u r-rappreżentanta tal-Lussemburgu, li wkoll kienet membru parlamentari.  Il-bqija l-oħrajn kienu kollha mħallfin f’pajjiżhom jew fil-Qorti Ewropea tad-Drittijiet tal-Bniedem.  Irrid ngħid li bħala l-ewwel membru tagħha Malta kellha lil Dr. Giovanni Bonello, imbagħad lil Dr. Said Pullicino u mbagħad jien.  Il-kummissjoni tiltaqa’ erba’ darbiet f’sena ġewwa Venezja f’sala sabiħa ħafna bl-isem ta’ Scuola San Giovanni Evangelista u l-ġranet dejjem jiġu ffissati minn sena qabel.   Niltaqgħu f’Marzu, f’Ġunju, f’Ottubru u f’Diċembru u fil-fatt l-14 ta’ Marzu għandna l-laqgħa li jmiss.  

X’inhu x-xogħol li tagħmel din il-kummissjoni?  Il-kummissjoni teżamina, fuq talba jew tal-pajjiżi stess jew ta’ l-Assemblea Parlamentari tal-Kunsill ta’ l-Ewropa jew tal-Kunsill tal-Ministri ta’ l-Ewropa, liġijiet li għandhom x’jaqsmu jew mal-kostituzzjoni jew mad-drittijiet umani jew ma’ l-elezzjonijiet.  Hemm ċertu numru ta’ liġijiet rigward minoranzi li jaffettwaw  ċerti pajjiżi bħar-Rumanija u l-Ungerija.  Ġeneralment is-seduti jsiru  nhar ta' Ġimgħa l-ġurnata kollha u nhar ta' Sibt nofs ta' nhar.  Il-Ħamis ikun hemm is-sotto-kumitati li kultant ikomplu s-Sibt wara nofs in-nhar.  Dawn is-sotto-kumitati jittrattaw l-elezzjonijiet demokratiċi, id-drittijiet umani u problemi oħrajn partikolari.  L-atmosfera hemm ġew tkun waħda kwieta fis-sens li għandek 46 avukat u f’seduta ta’ ġurnata u nofs nagħmlu aġenda twila. 

Jien ġibt miegħi r-rapport tad-69 Sessjoni Plenarja ta’ Diċembru li fiha kien hemm 24 item ta’ l-aġenda, kollha fit-tul u b’ċertu nkwiet, daqqa fuq Montenegro, daqqa fuq il-Messiku, daqqa fuq il-Latvia u daqqa fuq Iżrael li talbet observer status.  Dawn il-kwestjonijiet ħafna drabi jkunu spinużi pero’ b’danakollu l-materja tiġi ttrattata bl-iktar mod ordnat.  Meta jintalab xi parir mill-kummissjoni, is-segretarjat jistaqsi min hu interessat li jagħmel relazzjoni preliminari u jintgħażlu tnejn jew tlieta li ħafna drabi jmorru fil-pajjiż biex jeżaminaw il-liġi, jagħtu draft opinion u din tintbagħat lill-membri kollha minn żmien qabel.  Imbagħad











 niltaqgħu aħna  biex nikkummentaw dwarha.  Kultant jitolbuk tagħti l-kummenti tiegħek bil-miktub anke qabel ma niltaqgħu biex dawn jiġu ċċirkolati.  B’dan il-mod kulħadd ikun diġa’ ppreparat  fuq il-liġi  li jkollna quddiemna u jkollhom il-kummenti lesti.  

Kultant is-seduti jkunu daqsxejn movimentati.  Nista’ nsemmi, per eżempju, id-diskussjoni li kien hemm fuq il-liġi  tax-xandir ta’ l-Italja u fuq il-liġi Frattini dwar il-konflitt ta’ interess.  U billi l-president huwa Taljan, La Pergola, dan talabni biex nippresjedi jien.  Irrid ngħid li jiena wieħed mit-tliet viċi presidenti u meta hu ma jkunx jista’ jattendi, jippresjedi wieħed minna.  Din is-seduta kienet animata għax kien hemm min qed jara li dawn il-liġijiet  m’humiex konformi ma’ l-istandards demokratiċi u kien hemm  oħrajn li ddefendewha.  Fil-fatt, l-opinjoni kienet li ma kenux konformi ma’ l-istandards demokratiċi, iġifieri, dawn iż-żewġ liġijiet ġew kundannati, pero’ nista’ ngħidilkom li ma saritx għagħa kbira għax il-kummissjoni kemm jista’ jkun  tipprova tagħmel l-affarijiet fuq bażi sempliċi u teknika kemm jista’ jkun.  Jiġifieri għalkemm f’ċertu ħinijiet f’din is-seduta kien hemm exchanges daqsxejn sħan, l-opinjoni li ġiet adottata kienet sempliċement fuq bażi legali.  Naturalment isir hekk mhux fuq din biss imma fuqhom kollha.

Il-kummissjoni daħlet f’affarijiet oħrajn bħal, per eżempju, l-osservazzjoni ta’ l-elezzjonijiet.  Tintalab ukoll biex tagħti pariri lill-gvernijiet anke fil-formolazzjoni ta’ liġi sħiħa fuq ċerti affarijiet.   Per eżempju,  jiena tajt ir-relazzjoni tiegħi  fuq liġi li kienet tittratta d-drittijiet tal-minoranza Ungeriża fir-Rumanija, dwar id-drittijiet tagħha biex tkun rappreżentata fil-parlament u fil-gvernijiet lokali.  Il-parir li tajt jien kien kuntrarju għal dik il-liġi u naturalment ir-rappreżentant tar-Rumanija kkontestani fit-tul pero’ sirna ħbieb ħafna minħabba f’hekk u fil-fatt din il-liġi bidluha.  Għandi ngħid li 99% tal-pariri li tagħti l-kummissjoni  jiġu aċċettati u l-liġijiet jiġu mibdula anke f’pajjiżi bħar-Russja, il-Kyrgystan u oħrajn.  Il-kummissjoni bdiet għall-Ewropa biss imma fil-fatt qed tiġi kkonsultata anke minn pajjiżi oħrajn.  Per eżempju, jien ħadt parti f’osservazzjoni li kien hemm dwar elezzjoni fil-Palestina meta tela’ Abbas.  Osservazzjonijiet ta’ elezzjonijiet isiru kważi kullimkien.  

Barra minn hekk hemm ukoll kollaborazzjoni ma’ qrati ta’ pajjiżi oħra barra mill-Ewropa, per eżempju,  ma’ l-għaqda tal-qrati supremi jew kostituzzjonali Għarab fejn jien kont parti mid-delegazzjoni fejn stabbilejna relazzjoni ma’ l-Alġerija s-sena l-oħra.  Hemm kollaborazzjoni mal-qrati tal-pajjiżi ta’ l-Afrika tan-naħa t’isfel.  (Interruzzjonijiet)  Mhux fl-Eritrea imma f’pajjiżi fin-naħa t’isfel bħall-Angola u l-Mozambique.  Naturalment is-South Africa kienet laqqgħet lil dawn il-pajjiżi biex jagħmlu din l-għaqda imma mbagħad l-kummissjoni ta’ l-Ewropa ġiet mistiedna biex tagħmel exchange of views magħhom.  Fil-fatt, kważi f’kull laqgħa li ssir ikollna rappreżentanti minn dawn il-postijiet u anke mill-Amerika Latina. Ħafna drabi l-ewwel item tkun cooperation with the Committee of Ministers, imbagħad ikun hemm il-parliamentary assembly bil-kungress għal-local u regional government u mbagħad il-kollaborazzjoni ma’ dawn l-entitajiet barranin.  

Ix-xogħol ta’ din il-kummissjoni  huwa  magħmul b’ċertu għaqal, b’ċerta ordni u qiegħed jikkontribwixxi.  Barra milli jsiru dawn l-attivitajiet li semmejt,  kultant joħorġu studji partikolari u fil-fatt għandhom serje li jgħidulha “Science and Technique of Democracy”. Jien ġibt wieħed minnhom, in-numru 39, li jismu:  "European Standards of Electoral Law in Contemporary Constitutionalism”.  Fih issib paragun bejn kif jaraw dawn l-affarijiet fl-Ewropa, kif jarawhom fl-iStati Uniti u fi bnadi oħra.  Barra minn hekk, isir studju partikolari biex nistabbilixxu l-istandards u fil-fatt ġie stabbilit code of good practice in electoral matters.  Biex dan il-code of good practice seta’ ġie kkompilat sar kwestjonarju mal-pajjiżi kollha dwar kif jaħdmu ċerti ħwejjeġ.  Ir-risposti ġew miġburin flimkien, id-dokument mar quddiem l-assemblea parlamentari u ġie aċċettat.  Illum, dan qed jiġi magħdud ukoll bħala a secondary source of law bħala European custom.   Hemm sentenza mogħtija mill-Qorti Ewropea f’każ ta’ Ingliż jismu Hurst li kien qiegħed il-ħabs u li għamel kawża biex jiġi dikjarat li l-fatt li ma jistax jivvota minħabba li kien qiegħed il-ħabs huwa ċaħda tad-dritt kostituzzjonali tiegħu għad-demokrazija. Il-qorti daħlet biex tikkonsidra safejn huwa aċċettat li tillimita d-dritt tal-vot.  L-Ingilterra l-ewwel kellha l-esklużjoni ta' kulmin kien il-ħabs dak iż-żmien, anke min kien qiegħed jistenna li jsirlu proċess ma setax jivvota.  Imbagħad dik bidluha.  Pero’ s-sentenza tal-Qorti Ewropea kkritikat lill-Ingilterra li żammet lil kulmin kien ikkundannat milli jivvota, anke dawk li jkunu kkundannati fuq delitti li m’għandhom x’jaqsmu xejn mad-demokrazija.  (Interruzzjonijet)  Imma f’din is-sentenza l-qorti qalet li għalkemm il-code of good practice tal-Venice Commission ma torbotx, fis-sens li m’hijiex liġi, pero’ tqisha bħala ħaġa awtorevoli.  Issa  qegħdin jaħdmu biex jagħmlu code of good pracitce fil-każ tar-referenda.  

Il-parti l-kbira ta’ l-ispiża ta’ din il-kummissjoni hija funded mill-gvernijiet.  Fil-fatt, biex jien immur Venezja jħallasli l-Gvern Malti u s-segretarjat u spejjeż inċidentali jħallashom il-Kunsill ta’ l-Ewropa.  Il-Gvern Taljan jagħti  s-sede u jagħti wkoll żewġ ikliet u s-servizz ta’ traduzzjoni. Bħalma jaf kulħadd, fil-Kunsill ta’ l-Ewropa ssir it-traduzzjoni bl-Ingliż u bil-Franċiż pero’ billi r-Russja hija pajjiż ta’ importanza kbira u r-Russu huwa l-lingwa kurrenti bejn il-pajjiżi li qabel kienu parti mill-Unjoni Sovjetika, hemm ukoll traduzzjoni għar-Russu u mir-Russu, jiġifieri dawn jistgħu jitkellmu bir-Russu u naturalment ikun hemm it-traduzzjoni.  Hemm kontinġent mhux ħażin ta’ dawk li jitkellmu bir-Russu għax għandek l-istati Baltiċi u għandek dawk osservaturi minn Kyrgystan u minn pajjiżi simili li jitolbu pariri allavolja m’humiex membri u fil-fatt uħud minn qed jitolbu li jkunu membri u d-deċiżjoni kienet li jekk jissodisfaw ċerti kriterji allura jkunu jistgħu jidħlu membri.   Hemm ukoll osservaturi mill-Korea, mill-Ġappun, miċ-Ċili u mill-Kanada, jiġifieri madwar il-mejda nkunu numru mhux ħażin.  Naturalment dawn l-osservaturi jiġu mitluba jitkellmu meta jkun hemm bżonn u rari jintervjenu ħlief meta jiġu mitluba.  

 Barra minn hekk, din il-kummissjoni qed tagħti wkoll għajnuna fil-Kosovo u fil-Bosnia, bħal pariri  fuq pulizija u drittijiet tal-pulizija.  Il-kummissjoni tagħmel xogħol ukoll fuq kif inti tikkontrolla s-secret service, jiġifieri l-kontroll politiku tas-secret service  u ħwejjeġ oħra ta’ natura kostituzzjonali.  Jiena  nista’ ngħid  li tgħallimt ħafna.  Ħafna drabi meta nara li xi parir li tkun tat il-kummissjoni li jista’ jagħmel xi differenza hawn Malta - ħafna mis-sitwazzjonijiet tal-Lvant ma jkollhomx relevanza  għal Malta - nieħu l-briga li nibgħathom jew lill-Prim Ministru jew lill-Ministru ta’ l-Intern skond ma jkun il-każ.  Jien naħseb li din il-kummissjoni qed tagħmel il-ġid u ma naħsibx li saret għal xejn.  Grazzi.  Mr Chairman.  

THE CHAIRMAN:  Prosit ferm, Eċċellenza.  Jien  tgħallimt ukoll u jkolli nammetti  li forsi ma kontx naf biżżejjed dwar din il-commission.  Qabel ma nistieden lill-membri sħabi biex jintervjenu, nixtieq nirrimarka li m’għandi l-ebda dubju li l-pubblikazzjonijiet tal-Venice Commission jistgħu jkunu ta’ għajnuna u ta’ utilita’ anke għall-parlament tagħna, b’mod partikolari ta’ dan il-Kumitat.  Kemm huwa possibbli li jintlaħaq xi forma ta’ ftehim bejn il-parlament tagħna u l-Venice Commission biex nibdew nirċievu jew nissottoskrivu għall-publications li toħroġ?   Jien m’għandi l-ebda dubju li, kif għedt inti, uħud mill-osservazzjonijiet ma jkunux rilevanti għal Malta pero’ wħud minnhom definittivament jistgħu jkunu ta’ interess anke mil-lat politiku, jekk mhux mil-lat legali.  

E.T. PRESIDENT EMERITUS UGO MIFSUD BONNICI:  Dawn il-pubblikazzjonijiet ikunu aċċessibbli mill-Kunsill ta’ l-Ewropa.  B’kumbinazzjoni għadni kif attendejt għal laqgħa fejn id-diskussjoni kienet dwar applying common standards fl-elezzjonijiet.  Li nista’ ngħid hu li nara kif b’xi mod jew ieħor dawn il-pubblikazzjonijiet jaslu hawn, imma naħseb li r-rappreżentant Malti fil-Kunsill ta’ l-Ewropa, jiġifieri l-Ambaxxatur Licari, jista’ jiġi nkarigat biex jara li dawn il-pubblikazzjonijiet jaslu għandkom.

THE CHAIRMAN:  Point taken, definitely.  Issa  nistieden lill-Onor. Brincat biex jagħmel l-intervent tiegħu.

ONOR. LEO BRINCAT:  Eċċellenza, l-ewwelnett nixtieq nuri l-apprezzament għall-ħidma tiegħek.  Jekk tiftakar sewwa aħna attendejna flimkien, f’vesti differenti, laqgħa fil-Polonja fejn inti kont qed tirrappreżenta lill-Venice Commission u jiena kont qed nirrappreżenta lill-Assemblea Parlamentari tal-Kunsill ta’ l-Ewropa. Minn hemmhekk jien ħadt ħjiel tax-xogħol pożittiv li qed tagħmlu għalkemm permezz tal-laqgħa tal-lum nista’ ngħid li għandi stampa iktar wiesgħa tal-ħidma ta’ din il-kummissjoni.

Jekk fhimtek sew il-focus tagħkom titfgħuh fuq pajjiż partikolari jew fuq talba tal-pajjiż speċifiku jew fuq talba tal-kunsill tal-ministri jew fuq talba ta’ l-Assemblea Parlamentari tal-Kunsill ta’ l-Ewropa.  L-ewwelnett xtaqtek forsi telabora jekk intom tiffokawx strettament on institution building jew anke on democracy building.  Dan għax kif qed naraw jiġri llum f’postijiet li huma lil hinn mill-areas li qed toperaw fihom intom - qed nirriferi  b’mod partikolari għal-Lvant Nofsani - hemm push, li  primarjament ġejja mill-Istati Uniti u anke minn pajjiżi oħrajn, biex isaħħu l-istrutturi demokratiċi ta’ dawn il-pajjiżi.  Jiena fil-prinċipju ma nistax ma naqbilx ma’ dan għax ħadd ma jista’ jkun kontra xi ħaġa li tkattar u tifrex id-demokrazija.  Biss fuq livell prattiku qed jiġri li ħafna drabi qed jiġu stabbilizzati gvernijiet li huma close mal-pajjiżi tal-Punent u anke b’mod partikolari ma’ l-Unjoni Ewropea u b’konsegwenza ta’ dan qed jinbtu u jingħataw ċerta saħħa movimenti ta’ tendenza pjuttost fundamentalista.  Forsi tgħidli li dan huwa  riżultat tal-vot ħieles, imma din qed tkun il-konsegwenza ta’ dan ix-xenarju.  Ma nafx dan ix-xenarju wiesa’ jinkwadrax mal-ħidma tagħkom u din norbotha ma’ domanda oħra tiegħi.  

Kien hemm xi talba speċifika biex tiffukaw fuq il-Libanu?  Qed nagħmel din id-domanda għax bħala rapporteur tal-parliamentary assembly kont ifflowtjat l-idea li wieħed jirrikorri għas-servizz tal-kummissjoni tagħkom u nista’ ngħid li meta avviċinajt deputati parlamentari individwali ta’ diversi gruppi politiċi Lebaniżi u spjegajtilhom more or less x’inhi l-Venice Commission dawn ma dehrux ostili lejha.  Kien hemm min kien biered, kien hemm min kien entużjast u kien hemm min kien entużjast ħafna.  Imma aħna biex nimxu ‘l quddiem ridna li jkollna l-barka tal-President tal-Parlament Lebaniż u dan anke minħabba s-sistema komplessa li għandhom.  Sfortunatament ma tantx kellna suċċess fuq livell ta’ assemblea parlamentari u dan bejn għax inqalgħet il-gwerra tal-Libanu u bejn għax inqalgħu konflitti nterni li reġgħu ħarġu fid-deher bejn il-Hezbollah u l-partit fil-Gvern ta’ Fouad Siniora.  Peress li kien hemm proposti kif nistgħu nimxu ‘l quddiem biex ngħinuhom isaħħu l-istituzzjonijiet tagħhom iktar milli l-proċess tad-demokratizzazzjoni, aħna konna qed naħsbu fil-kummissjoni tagħkom bħala conduit importanti biex jintlaħaq dan l-għan.  Safejn jien informat bħala rapporteur ma nafx li kien hemm żviluppi f’dan ir-rigward, imma jista’ jkun li min-naħa tagħkom ġejtu avviċinati jew mill-Kunsill ta’ l-Ewropa innifisha jew anke mill-Parlament Lebaniż.  Għaldaqstant tista’, to the best of your knowledge u sakemm m’hemmx xi affarijiet konfidenzjali għaddejjin, tilluminana dwar dan?

E.T. PRESIDENT EMERITUS UGO MIFSUD BONNICI:  Kif għedt, il-kummissjoni kienet altru milli prudenti u allura ma tindaħalx fi kwestjonijiet ta’ politika interna ta’ pajjiżi oħra jekk mhux għax tiġi mitluba jew mill-gvern tal-pajjiż stess jew mill-kunsill tal-ministri jew mill-assemblea.  

ONOR. LEO BRINCAT:  Jien qed ngħid dan għax it-talba tista’ ssir mill-assemblea parlamentari u din  mhux neċessarjament tkun tirrifletti r-rieda tal-gvern tal-pajjiż.  

E.T. PRESIDENT EMERITUS UGO MIFSUD BONNICI:  Ħafna drabi l-intervent tal-Venice Commission ikun mill-bogħod u fuq liġijiet.  Jiġifieri f’każ li l-assemblea parlamentari tgħidilna biex naraw jekk liġi li se tagħmel, per eżempju, il-Bulgarija hijiex aċċettabbli skond l-istandards allura dik il-liġi tiġi eżaminata, ikun hemm diskussjoni fuqha, issir draft opinion li nibagħtuha lil min inkarigana biex neżaminawha imma ma nagħmluhiex pubblika.  Ħafna drabi meta dawn il-karti jiġu għandi jkunu reserved, allavolja jiġu bl-e-mail.  Kemm jista’ jkun aħna ma nippruvawx nagħmlu politika minnha u fil-fatt ma jiġix eżaminat l-istat tad-demokrazija imma tiġi eżaminata l-istruttura.  Ilum hemm il-forum for democracy li aħna konna attendejna għaliha u hemmhekk qed jipprovaw javvanzaw l-idea li jkun hemm mod kif tagħmel democratic audit ta’ pajjiżi partikolari.  Pero’  llum  il-Venice Commission ma tagħmilx democratic audit ta’ pajjiż imma tagħmel democratic audit tal-liġijiet tal-pajjiż.  Din id-distinzjoni wieħed irid iżommha.   Per eżempju, aħna ma ngħidux li r-Russja miexja ħażin ħlief meta jkun hemm election observation.  F’dak il-każ tgħid x’ġara fl-election observation bħal meta ħadt parti jien fil-Palestina fejn għamilna rapport fuq kif kien l-andament ta’ dik l-elezzjoni.  Pero’, barra minn dan il-Venice Commission qed tagħmel biċċa xogħol oħra fis-sens illi meta tiġi mitluba biex tgħin f’institution building, jiġifieri billi nagħtu għajnuna anke f’pajjiżi tal-Lvant Nofsani, dan nagħmluh.  Jiena stess mort għal seminar ta’ 40 deputati Iraqqini li sar ġo Amman fil-Ġordan.  Dan kien jitratta diversi problemi fosthom ir-reliġjon ta’ l-istat u l-influwenza tar-reliġjon fil-politika, is-sekulariżmu, il-lajċiżmu u l-federaliżmu.  Miegħi kelli professur Ġermaniż li qiegħed l-Universita’ ta’ Londra li tkellem fuq kif jaħdem il-federaliżmu fil-Ġermanja u jien tkellimt fuq il-lajċiżmu, is-sekulariżmu, id-diviżjoni bejn l-istat u l-knisja fil-pajjiżi li naf jien, il-Koran u d-demokrazija u affarijiet oħrajn.   Naturalment meta tkellimt fuq il-Koran u d-demokrazija  għedt li huwa possibbli li jkollok demokrazija bil-Koran bħalma huwa possibbli li jkollok il-Kristjaneżmu, imbagħad tkellimt fuq id-distinzjoni bejn l-impożizzjoni, id-dritt ta’ kulħadd li jagħżel ir-reliġjon tiegħu, id-diffikulta’ fil-pajjiżi Mawmettani minħabba t-tibdil tar-reliġjon u affarijiet oħra li għamilna ġurnata u nofs nitkellmu dwarhom.  Jien deherli li dan is-seminar, li għalih attendew 40 deputat, kien pożittiv u fruitful u jien ngħid xi kelma bl-Għarbi u allura morna tajjeb ħafna.  

L-istess għamilna meta ħadt parti fis-seminar li sar f’Ażerbajġan fejn hemm president li huwa daqsxejn dominanti.  Jiena u Lord Russell Johnston, liberali Skoċċiż u ex-President tal-Parlament, għamilna dan is-seminar f’Ażerbajġan dwar kif taħdem id-demokrazija fejn spjegajna kemm taħdem tajjeb is-sistema meta jkun hemm l-oppożizzjoni.  Meta f’Jannar għamilna laqgħa f’Lisbona mal-pajjiżi ta’ l-Afrika, jiena tkellimt fuq dan l-istess suġġett minħabba l-esperjenza tiegħi peress li jiena għamilt 16-il sena fl-oppożizzjoni u seba’ snin ministru.  Allura jien nista’ ngħid kemm kien utli ż-żmien għalija meta kont fl-oppożizzjoni biex nipprepara lili nnifsi u kemm kien importanti għalija meta kont ministru u kelli oppożizzjoni qawwija.  Id-domandi li kienet tagħmilli s-Sinjura Sant, per eżempju, kienu lluminanti għalija għax l-ilmenti kollha tal-Partit Laburista kienu jmorru għandha, u hi kienet tagħmel ruxxmata ta’ domandi fuq ħwejjeġ li n-nies ta’ madwarek ma jgħiduhomlokx.  Ħadd ma jiġi jgħidlek li hemm nuqqas fit-tali skola, per eżempju, imma dawn l-affarijiet jew trid tiskoprihom inti jew ikollok xi ħadd li jkun qiegħed apposta biex jiskoprihom jew inkella tiskoprihom mill-oppożizzjoni.   Meta f’Lisbona kont qed nitkellem fuq dawn l-affarijiet skoprejt li  ħafna miid-deputati mill-pajjiżi Afrikani għadhom jarawha bi kbira li wieħed jgħid li tajjeb li tkun fl-oppożizzjoni għax titgħallem jew li tajjeb li jkollok oppożizzjoni meta tkun fil-gvern għax titgħallem minnha.  Il-Venice Commission kultant tużani għal dan l-iskop ukoll.  Dan is-seminar sar f’Lisbona għax kultant ibiddlu l-venue u din id-darba riedu jagħmluh fil-Mediterran biex ikun viċin ta’ l-Afrika. 

 Rigward il-Libanu smajt diskors u anke kellna appelli biex ngħinu, pero’ għad m’hemmx inkarigu għax il-materja hija ta’ ċerta delikatezza u s’issa għadha fuq il-back burner. 

ONOR. LEO BRINCAT:  Nitolbok tiskużani għax għandi laqgħa oħra u grazzi ħafna għall-preżentazzjoni tiegħek.

THE CHAIRMAN:  Grazzi ħafna.  L-Onor. Asciak.

ONOR. MICHAEL ASCIAK:  Grazzi Eċċellenza. Għalija dan is-suġġett huwa interessanti għax jien għamilt seba’ snin fil-Kunsill ta’ l-Ewropa u b’kumbinazzjoni spiċċajt membru fil-Kumitat ta’ l-Affarijiet legali u d-Drittijiet tal-Bniedem.  Jien għamilt żmien twil f’din il-kummissjoni u wieħed mill-items fuq l-aġenda kien dejjem ikun il-Venice Commission.  Fil-fatt dan il-kumitat kien maqsum fi tnejn, għall-affarijiet legali u għad-drittijiet tal-bniedem, u kien jippreżenta l-opinjoni tiegħu lill-assemblea parlamentari.  Qed nieħu gost li inti membru ta’ din il-kummissjoni għax inti bniedem idoneu għaliha.  Jiena konxju ħafna mix-xogħol li tagħmel din il-kummissjoni u xtaqt nagħmillek domanda fuq pajjiż Ewropew li għadu jħabbatna sal-lum bħala membru tal-Kunsill ta’ l-Ewropa.  Il-Kunsill ta’ l-Ewropa huwa familja li l-bażi tas-sħubija fiha titlob li inti tkun pajjiż demokratiku, pero’ għad fadal pajjiż wieħed illi għadu ma kkonformax ruħu ma’ din is-sistema u hawnhekk qiegħed nirriferi għal Belarus.  Kellkom xi rapporti fuqu u qatt ħadtu xi deċiżjoni fuqu?

E.T. PRESIDENT EMERITUS UGO MIFSUD BONNICI:  Titla’ u tinżel ħafna fl-aġenda u ssir pressjoni biex jinbidlu ċerti ħwejjeġ imma s’issa l-Belarus huwa wieħed mill-pajjiżi l-iktar li jagħti xogħol lill-Venice Commission.   Hemm pajjiżi oħrajn li jibdew u mbagħad jergħu jikkonsidraw l-affarijiet u mbagħad hemm pajjiżi li għandhom ħafna diffikultajiet, bħal Georgia, l-Armenja u anke r-Russja rigward iċ-Ċeċnija, li jagħtu piż kbir lill-Kummissjoni ta’ Venezja.  

Ħafna minn sħabi f’din il-kummissjoni huma ta' ċerta eta’ u esperjenza, fosthom l-ex-imħallef Franċiż li jirrappreżenta lil Andorra u li għandu madwar 88 sena.  Dan jiġi mal-mara qishom il-ftieli tal-lampi tal-mantil li jekk tonfħilhom jaqgħu imma l-pariri tiegħu huma mill-iktar profondi.  Imbagħad hemm min għadu żagħżugħ, fosthom il-Professur Finlandiż Kaarlo Tuori, li huwa bniedem brillanti, li l-biċċa l-kbira tagħhom huma mħallfin.  Hemm ukoll is-Sur P. Van Dijk tan-Netherlands, ex-imħallef ta' l-European Court of Human Rights, li jkun ħdejja fuq il-mejda.  

THE CHAIRMAN:  Grazzi ħafna.  Spiċċajna fuq nota ftit umoristika.  Jien tlabt lis-Sur Vella biex jagħmel kuntatt ma’ l-Ambaxxatur Licari ħalli nkunu nistgħu nibdew nirċievu l-pubblikazzjonijiet tagħkom għax nixtieq ħafna li jkollna librerija attrezzata fil-parlament tagħna, ħaġa li naħseb hija ftit lacking.   Jien nemmen li pubblikazzjonijiet bħal dawn jagħmlu ħafna ġid.  

Grazzi mill-ġdid talli onorajtna bil-preżenza tiegħek, tar-riflessjonijiet tiegħek u nawguralek buon lavoro.  Grazzi.

Fit-8.31 p.m. il-Kumitat aġġorna għal data oħra

